
Соопштение за медиумите  
Нови $5 милиони за гаранции за заеми за микро-претпријатија и 

студенти  
 

УСАИД и штедилниците „Можности“ и „ФУЛМ“ прославуваат една деценија соработка во обезбедување 
помош на микро-претпријатија и студенти за добивање кредити преку воспоставување на нова програма на 
гаранции за заеми.  Обете штедилници беа основани пред десет години со средства и помош од $12 
милиони обезбедени од УСАИД, и тоа некаде во средината на 1990-те години.  
 

„Денес, УСАИД се гордее што обете институции прераснаа во примери за добро управување и 
претприемништво.  Во денешниве економски услови, нивната мисија за обезбедување пристап до кредити 
за микро-претпријатијата и студентите е поважна од кога било претходно“, изјави Директорот на Мисијата 
на УСАИД, Мајк Фриц.  
  

И покрај импресивниот раст, обете институции се придржуваат до нивната оригинална мисија за 
обезбедување кредити за оние кои немаат пристап до банкарски заеми.  Уште од самиот почеток, 
„Можности“ се разви од прва институција за микро-финансирање во Македонија со само 5 вработени, во 
институција која денес има дури 11 подружници, скоро 100 вработени и над 8,300 клиенти. Во меѓувреме, 
„ФУЛМ“ исто така значително го зголеми своето членство, достигнувајќи бројка од над 8,000 членови. Во 
текот на следната година, „ФУЛМ“ ќе стане првата кредитна унија во Македонија која ќе биде во 
сопственост и управувана од нејзиното членство, и ќе биде единствениот член од Македонија во Светскиот 
совет на кредитни унии (WOCCU).  
 

„Кога започнавме да работиме во 1999 година, тоа беше период кога луѓето сосема ја имаа изгубено 
довербата во финансиските институции и штедилници“, истакна Елеонора Згоњанин, Директор на 
Штедилница „ФУЛМ“.  „Штедните влогови во домашна валута беа особено проблематични; постапките за 
добивање кредити беа многу сложени, а враќањето на заемите беше несигурно.  Но денес, преку нашите 
осум подружници, Штедилницата „ФУЛМ“ обезбедува преку 14,000 заеми кои ја надминуваат сумата од $20 
милиони.  Успеавме, преку трансформирање на предизвиците со кои се соочивме на почетокот, да 
прераснеме во успешна приказна за повеќе од осум илјади членови. Директорката на штедилницата 
Можности рече “Реализирајќи повеќе од 30 000 микро и мали кредити во износ од 120 милиони евра, 
кредитите на „Можности“ придонесоа да се одржат 30 000 работни места и да се отворат 7 000 нови”. 
  

Запрашан за неговото членство во „ФУЛМ“; Љубе Бојковски изјави „Нивните едноставни постапки за 
добивање на заеми, одличната услуга кон клиентите и прифатливите каматни стапки се основните причини 
заради кои јас сум повеќекратен корисник на заеми од Штедилницата „ФУЛМ“.“ Дејан Атанасовски еден од 
клиентите на Штедилница Можности рече: „ Во еден исклучително тежок период од мојот  живот, кога 
останав без работа и надеж дека ќе обезбедам средства за финансирање на бизнисот кој сакав да го 
започнам- пекарство, луѓето од Можности беа единствените кои веруваа во мене. Ми одобрија кредит од 
1500 евра со многу мали гаранции и со тоа започнав. Направив мала работилница и почнав со 
производство на леб и бели пецива. Денес користам втор кредит од 2 500 евра и со него купив возило кое 
ми е потребно за бизнисот. Не сакам ни да мислам што ке се случеше ако не добиев кредит од нив.“ 
 

Оваа десетгодишнина соработка на УСАИД со штедилниците се обележува со ново Портфолио на гаранции 
за заеми на Одделот за кредити за развој (DCA) кој ќе помогне да се мобилизираат $5 милиони за кредити 
во период од 10 години за микро-претпријатија и студенти, кои се најмногу погодени од тековната глобална 
финансиска криза.  
 

ЗАБЕЛЕШКА ДО УРЕДНИЦИТЕ:Американскиот народ, преку УСАИД има инвестирано повеќе од $500 милиони во Македонија 
од 1993 година. Во моментов се спроведуваат преку 25 проекти во вредност од $25 милиони на годишно ниво.  Овие проекти 
се дизајнирани со цел да ја поддржат македонската транзиција кон пазарно ориентирана и мултиетничка демократија.  Тие 
вклучуваат иницијативи за економски раст, развој на демократски институции и образование за граѓаните за модерната 
економија. УСАИД обезбедува економска и хуманитарна помош во преку 100 земји.   За повеќе информации, посетете ја веб 
страната:http://macedonia.usaid.gov  



 
 

 
 

 


